
Maayos na pag-aararo para sa magandang tubo ng palay

Panahon na para ihanda ang lupa para sa susunod na taniman. Narito ang ilang tips na

makatutulong sa maayos na paghanda ng lupa.
Sa lupang may patubig, araruhin ang lupa sa lalim na 10 hanggang 15 sentimetro lamang. Kung

mas malalim pa dito ang pag-aararo, maaaring lumalim din ang sustansya sa lupa hanggang di
na ito maabot ng ugat ng palay. Tandaan, ang mga barayti ng palay para sa lupang may patubig
ay di lumalalim ang ugat.

Suyurin ng mabuti ang lupa hanggang sa ito’y magputik upang maiwasan ang pagbaba at

pagkawala ng tubig at mga sustansiya ng lupa. Ito ay nakatutulong din sa pagsugpo ng mga

damo dahil maihahalo sa lupa at mabubulok ang mga ito kasama ang mga naiwang dayami.

Sa ganitong paraan, hindi mauunahan ng mga damo ang mga punla sa paglaki. Karaniwang
ginagawa ang pagsusuyod lima hanggang pitong araw matapos mag-araro at inuulit pagkaraan

ng isang linggo.

Siguraduhing magputik ng husto at may sapat na dami ng tubig ang lupa dahil nakakabuti sa
pagpapatag ng bukid. Ang tubig ang syang basehan kung aling bahagi ng pinitak ang mataas o
malalim at ito ang nagpapadali sa pagpapatag nito.

